                                         Беларуская мова. 7 клас (абагульняючы ўрок)
 Тэма ўрока. Ужыванне дзеепрыслоўяў і іх сэнсава-стылістычная роля

Мэты ўрока: паглыбіць і сістэматызаваць веды вучняў па асноўных пытаннях тэмы  

                    “Дзеепрыслоўе”;

-удасканальваць уменні адрозніваць дзеепрыслоўі ў тэкстах,выяўляць іх сэнсава-стылістычную ролю ў тэкстах, даваць марфалагічную харак-тарыстыку;

- развіваць мову вучняў: узбагачаць мову вучняў шляхам падбору да дзее-прыслоўя сэнсава правільных залежных слоў, тлумачэння фразеалагімаў і складання з імі сказаў,працаваць над выразным чытаннем мастацкіх тэкстаў, удасканальваць уменне вызначаць галоўную думку і тэму;

- выхоўваць ўменне бачыць прыгажосць навакольнага свету, павагу да роднага слова.

Тып урока і педагагічныя тэхналогіі: абагульненне і сістэматызацыя ведаў па тэме “Дзеепрыслоўе”; тэхналогія развіваючай кааперацыі ( праца ў групах – па два і па ча-тыры чалавекі), дыферэнцыяцыя.

Міжпрадметныя сувязі: беларуская літаратура.

План урока

1. Арыенціровачна-матывацыйны этап:

· Размінка.
               -  “Чытаем разам”.

· Выраўноўванне ведаў вучняў ( праверка дыферэнцыраванага дамашняга задання ).

· Пастаноўка навучальнай задачы.

2. Аперацыйна-выканаўчы этап:

· Вырашэнне навучальнай задачы ( праца ў групах ).

3. Рэфлексійна-ацэначны этап.

4. Дамашняе заданне.

                                                            Ход урока

               1. Арыенціровачна-матывацыйны этап.
· Уступнае слова настаўніка 

· Размінка                                                           

   Вучням прапаноўваецца прачытаць запісаныя на дошцы сказы, якія дапамогуць  паўтарыць некаторыя правілы беларускай арфаграфіі, пунктуацыі і літаратурнага вымаўлення:

1.Не трэба вельмі ламаць галаву, каб здагадацца, хто ў такой барацьбе 

пераможа. – Аляксей Сцяпанавіч стаяў ля акна, ламаючы галаву, які занятак знайсці да дзевяці гадзін раніцы, пакуль ехаць у раён.

                  2. Маці падрыхтавала снеданне, і пакуль хлопчыкі елі, сядзела побач і не

спускала з іх вачэй. – Абодва слухалі, стаіўшы дыханне і не спускаючы вачэй з расказ-чыка.

      Граматычнае заданне: назваць дзеепрыслоўныя фразеалагізмы і адпаведныя ім   дзеяслоўныя формы, значэнне фразеалагізмаў растлумачыць.
· “Чытаем разам”

     Вучні адпрацоўваюць навыкі выразнага чытання ўрыўка з аповесці Я.Коласа   

 “Дрыгва”:

          Нерухома стаяў густы, амярцвелы лес, шчыльна прытуліўшы верхавіны да вер-хавін, пераплёўшы галіны, акрыўшыся белымі шатамі  крохкай, шапаткой шэрані.Ні звер, ні чалавек, ні птушка  не парушалі яго ранішняга зімняга спакою. Толькі дзесь у гушчары галін суха палускваў мароз, пераскокваючы з дрэва на дрэва.. Пачынала свят-лець. З мроку вырысоўваліся стромкія камлі асін, каржакаватыя дубы, шурпатыя кры-выя бярозы, а паміж іх выступалі, як пачварныя дзяды, зломаныя бураю высокія рас-шчэпленыя абломкі дрэў і спілованыя пні з белымі круглымі шапкамі, з завостранымі вярхамі, ды белымі капцамі раскідаліся па лесе прыгожа скругленыя снежныя курганкі. Працяты марозам снег хрустка скрыпеў пад нагамі дзеда Талаша і грамоздкага Марты-на Рыля. Ішлі яны не спяшаючыся, выбіраючы найболей глухія лясныя дарожкі і сцеж-кі, абыходзячы небяспечныя мясціны. Ішлі моўчкі, углыбіўшыся ў свае самотныя думкі.

       Заданні:

   1.Прачытайце ўрывак уголас.

   2.Вызначыць тэму і асноўную думку.
   3.Знайсці сказы, у якіх ужываюцца дзеепрыслоўі і дзеепрыслоўныя звароты. Якія дзеянні яны абазначаюць? Да якіх дзеясловаў-выказнікаў адносяцца?

   4.З якой мэтай аўтар уводзіць у сказы дзеепрыслоўі? ( якім паказаны зімовы  лес? якім уяўляецца мароз? як ішлі дзед Талаш? Мартын Рыль? чаму яны  не спяшаліся? як аўтар гаворыць пра тое, што думалі яны кожны пра  сваё? )    
· Выраўноўванне ведаў вучняў ( праверка дамашняга задання ).

  Прапануецца ўспомніць тэарэтычны матэрыял, які вывучаўся на папярэдніх уроках.

Дамашняе заданне насіла дыферэнцыраваны характар:

1 група – вучні рыхтавалі лінгвістычныя паведамленні на наступныя тэмы:  

               “Дзеепрыслоўе як дзеяслоўная форма. Ужыванне дзеепрыслоўяў”, 

                             “Дзеепрыслоўны зварот і знакі прыпынку пры ім”,

              “Утварэнне дзеепрыслоўяў незакончанага і закончанага трывання”.

2 група –  вучні  прыдумвалі прыклады да тэмы “Дзеепрыслоўны зварот і знакі  

                прыпынку пры ім” , тлумачылі правапіс не з дзеепрыслоўямі ( падбор прык- 

                ладаў ).

3 група – вучні прыдумвалі прыклады ( па тры словы ) да тэмы “Утварэнне дзее-

                прыслоўяў незакончанага і закончанага трывання”.
· Пастаноўка навучальнай задачы. 

                    2. Аперацыйна-выканаўчы этап.  

Вучні павінны пераканацца ў мэтазгоднасці выкарыстання дзеепрыслоўяў у мове.

· Вырашэнне навучальнай задачы ( вучні працуюць у групах ).
Заданне 1. Запісаць сказы, вызначыць дзеепрыслоўныя звароты, выдзеліць азначае-мыя словы, вызначыць трыванне дзеепрыслоўяў і дзеясловаў:
                 1 варыянт  

 Адшумеўшы завеямі і сцюжамі, не-прыкметна мінула зіма, і аднойчы цёплы вільготны вецер, наляцеўшы з поўдня, прынёс з сабою першае адчу-ванне зімы.

                  
2 варыянт

Назбіраўшы яшчэ сушняку, Міколка з дзедам расклалі невялікі агонь, і ён ве-села патрэскваў, асвятляючы бліжэй-шыя дрэвы і згушчаючы цені за ім.

            ?  Адказаць на пытанні: 
                 1) што называецца дзеепрыслоўным зваротам?
                   2) знакі прыпынку ў сказах з дзеепрыслоўнымі зваротамі.

 Заданне 2 выконваецца ў міні-групах( парах )

1.Утварыць ад дадзеных дзеясловаў дзеепрыслоўі незакончанага трывання: лавіць, думаць, сеяць, дзяліць, ныраць, маляваць.                                   Утварыць ад дадзеных дзеясловаў дзеепрыслоўі закончанага трывання: заўважыць, расступіцца, ператварыць, ускладніць, напячы, насцярожыцца.

              ?  Адказаць на пытанні:

1. Што абазначаюць дзеепрыслоўі незакончанага трывання? Як утва-раюцца дзеепрыслоўі незакончанага трывання?                                                 2. Што абазначаюць дзеепрыслоўі за-кончанага трывання? Як утвараюцца дзеепрыслоўі закончанага трывання?

Заданне ( першая яго частка ) выконваецца самастойна, тэарэтычныя пытанні аб-мяркоўваюцца ў парах; кантроль – узаемаправерка, ключ – на дошцы, адзнака ( у ба-лах ) выстаўляецца ў лісток кантролю. Выкліканыя вучні адказваюць на тэарэтыч-ныя пытанні пасля выканання наступнага задання.

Заданне 3  выконваецца на слых.

Вучням зачытваюцца прыклады, у якіх трэба знайсці дзеепрыслоўі і размеркаваць па групах у адпаведнасці з відам трывання:

1. Пакінуўшы нізіну, ласіха доўга пятляла па яловым лесе.

2. Даючы волю языку, ён ніколі не даваў волі рукам.
3. Нізкія цёмныя хмары завалаклі ўсё неба, не пакінуўшы ніводнай прасветлінкі.

4. Чапляючыся крыллем за нізкія хмары, ляцелі ў вырай журавы.

5. Махнуўшы на ўсё рукой, я паплёўся дадому.

6. Не знаходзячы сабе месца, я паплёўся на Сялянскую вуліцу.

   Заданне: кантроль-самаправерка

Заданне 4: праца ў групах (чацвёрках )

  1 група: растлумачыць значэнне наступных фразеалагізмаў: прапусціўшы міма вушэй, як вады ў рот набраўшы, не пакладаючы рук.Скласці з імі сказы; падкрэсліць дзеепрыслоўныя звароты, выражаныя фразеалагізмамі, вызначыць суфіксы, трыван-не дзеепрыслоўяў, растлумачыць правапіс не з дзеепрыслоўямі.
2 група: раскрываючы дужкі, утварыце словазлучэнні, абазначце галоўнае і залеж-нае словы. У якой форме ўжыты залежныя словы:
   Уцякаючы ад ( сабака ), спыніўшы ( коні ), падзяліўшыся з ( дзеці ), расказваючы пра ( здарэнне ), плывучы па ( рака ), прытаіўшыся на ( узгорак ), развітаўшыся з ( Вася ), убачыўшы ( ваўкі ).

3 група: выпісаць з тэксту выдзеленыя сказы, абазначыць дзеепрыслоўныя звароты, азначаемыя словы, выдзеліць суфіксы дзеепрыслоўяў, у дужках запісаць дзеяслоў, ад якога ўтворана дзеепрыслоўе.

Заданне выконваецца і абмяркоўваецца ў групах, затым выбіраецца адзін “дэлегат” ад кожнай групы і выконвае заданне каля дошкі, тлумачыць яго перад класам. За гэ-та атрымлівае адзнаку. У той час, калі вучні працуюць каля дошкі, клас працуе над наступным заданнем.
Заданне 5: выправіць памылкі ў запісаных на дошцы сказах; выпраўленыя сказы запісаць, растлумачыць знакі прыпынку.

1. Даведаўшыся пра сустрэчу, нас ахапіла трывога.- Мы занепакоіліся,  

даведаўшыся пра сустрэчу.
2. Настаўніца ўваходзіць у клас, пачаўшы заняткі. – Увайшоўшы ў клас, 

настаўніца пачынае заняткі.

3. Перасадзіўшы кветкі, вучні палівалі іх вадой. – Перасадзіўшы кветкі, 
                    вучні палілі іх вадой.

Кантроль – самаацэнка.

Заданне 6:марфалагічны разбор дзеепрыслоўяў з тэксту.

    1 варыянт – прытуліўшы

    2 варыянт – ( не ) спяшаючыся
3.Рэфлексійна-ацэначны этап.
 Настаўнік гаворыць пра сэнсава-стылістычную ролю дзеепрыслоўяў у мове, пра тое, што яны робіць мову выразнай, дакладнай.
      Пытанні да вучняў:

1) закончыце, калі ласка, сказ: Дзеепрыслоўе - …

2) што было для вас лёгкім? што здалося цяжкім?
3) што спадабалася на ўроку больш? Пастаўце + у адпаведных месцах 
схемы:

                       мая праца                                    праца настаўніка

                    форма ўрока                                      змест урока

4) падлічыце колькасць атрыманых вамі балаў і ацаніце сваю працу на ўроку.

4. Дамашняе заданне.

  Задаецца з улікам тых недахопаў, пропускаў у ведах, якія выяўлены на ўроку, што дазволіць больш эфектыўна падрыхтавацца да кантрольнага дыктанта з граматычным заданнем па тэме.
